
Á Mesa do Parlamento 

O Grupo Parlamentar do Bloque Nacionalista Galego (BNG), a iniciativa da 

deputada Mercedes Queixas Zas e deputados Manuel Lourenzo Sobral e Daniel 

Castro García, ao abeiro do disposto no Regulamento da Cámara, presenta a seguinte 

Proposición non de lei para o seu debate en Pleno, sobre a recuperación urxente da 

dotación do persoal de atención ás necesidades educativas do IES Rego da Traba de 

Culleredo. 

 

EXPOSICIÓN DE MOTIVOS 

O IES Rego da Trabe (Culleredo) é un centro educativo cuxa docencia se 

desenvolve en dous edificios separados entre si por unha distancia de 350 metros 

aproximadamente conectados por unha estrada de dúas direccións. 

O edificio principal dedícase a impartir clases de ESO e o edificio anexo 

chamado As Mariñas imparte o bacharelato. 

Dende hai 5 cursos, é dicir, desde a súa incorporación a este instituto, un alumno 

e unha alumna contaban con coidadora a tempo completo, pois os dous teñen grao de 

dependencia III e alta discapacidade conforme determinan os diagnósticos médicos 

oficiais. No curso actual tamén se incorpora a 1º de ESO outra alumna con necesidades 

educativas que requiren de atención de persoal coidador como xa tiña no centro de 

primaria de orixe. 

No presente curso académico, estes dous alumnos comenzaron a cursar 1º de 

BAC e ás agardadas novidades que se corresponden co inicio dunha nova etapa 

académica, tamén tiveron que afrontar a decisión unilateral dos responsábeis da 

Consellería de Educación de eliminar a atención do persoal coidador que até este curso 

acompañaba os dous alumnos. 

Ás dificultades que isto supón xa de seu aínda habería que engadir outra: a 

decisión da Consellería de Educación de deixar un grupo de 1º de BAC no edificio 

principal e os demais no edificio das Mariñas coa intención de que unha única coidadora 

atenda de forma agrupada todo o alumnado con necesidades educativas. Unha única 

coidadora para facer o traballo de atención e acompañamento que até o curso pasado 

facían dúas. 

Mais, lonxe de resolver as deficiencias creadas pola Consellería, esta situación 

provoca que, por unha banda, os rapaces do grupo de 1° de BAC do edificio das 

Mariñas teñan que andar subindo e baixando varias veces ao longo da xornada lectiva 

ao outro edificio do instituto. E, pola outra, o alumnado que quedou no edificio do Rego 

de Trabe tamén ten que desprazarse ao edificio das Mariñas para asistir a distintas 

asignaturas, algo que para os dous alumnos que perderon a figura do profesional 

coidador é imposíbel. 

Dende o pasado mes de xuño, as familias destes dous alumnos mantiveron 

informadas desta situación a inspectora de centro, quen lles asegurou que non habería 

ningún problema, xa que continuarían os seus estudos de bacharelato coa súa coidadora, 

mais en setembro o comezo de curso demostrou o incumprimento das súas palabras pola 

vía dos feitos, ademais de recortar tamén horas de atención de pedagoxía terapéutica ao 

pasar de dúas prazas de PT a 1 a tempo completo e outra a tempo parcial e compartida 

con outro centro. 

Ante as protestas das familias, unha vez comezado o curso a Consellería de 

Educación mandou un coidador a tempo parcial, totalmente insuficiente para atender 

debidamente as necesidades dos dous alumnos. 

No Grupo Parlamentar do BNG compartimos a profunda e máis que xustificada 

preocupación destas familias. Primeiro ven os seus fillos apartados dos demais 

compañeiros de bacharelato nun edificio diferente; logo, son obrigados a desprazarse 

entre os dous edificios cando polas súas capacidades diversas lles resulta imposíbel 

facelo sen persoal coidador de acompañamento; finalmente, comproban como a 

Consellería, de forma totalmente deshumanizada, non resolve o problema creado por ela 

mesma favorecendo a segregación e a exclusión dos dous alumnos e comprometendo o 

dereito a recibir unha educación de calidade e adaptada á diversidade. 

 

Por todo o exposto, o Grupo Parlamentar do BNG presenta a seguinte 

proposición non de lei para debate en Pleno: 

“O Parlamento insta a Xunta a nomear, de urxencia, o persoal coidador 

necesario para atender o alumnado con necesidades de atención educativa no IES Rego 

da Trabe de Culleredo e garantir unha educación de calidade, inclusiva e respectuosa 

coa diversidade.” 

 

Santiago de Compostela, 20 de outubro de 2022 

 

Asdo.: Mercedes Queixas Zas 

Daniel Castro García 

Deputada e deputado do G.P. do BNG 

Manuel Lourenzo Sobral 

Viceportavoz do G.P. do BNG 

 

 

 

Asinado dixitalmente por: 

 

Manuel Antonio Lourenzo Sobral  na data 20/10/2022 12:56:29 

 

Daniel Castro García  na data 20/10/2022 12:56:33 

 

Mercedes Queixas Zas  na data 20/10/2022 12:56:46 

